
	УРАН ҮСНИЙХНИЙ ГЭР БҮЛИЙН НАМТАР

	(Бага дунд сургуулийн сурагчдын номын санд)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1964 онд хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Зураач болъё гэвэл яах ёстой вэ? Гагцхүү зурж сурах хэрэгтэй. Зураг зурж сурахад чамд харандаа, баллуур, будаг, бийр, цааснаас эхлээд олон туслагч нөхөд хэрэгтэй болно. Тэдний дотроос чамайг уран зураач болгох нэг их ачтай туслагч бий. Чи түүнтэй анд болохгүй бол зураач болж чадахгүй. Тэр зүйл бүрийн эрдэмтэй туслагчийг «бийр» гэдэг шүү дээ.

	Бийр гэж юу болох, түүгээр яаж ажиллах, ус, тосон будгаар яаж зурдаг, бийрээ хэрхэн хямгадах тухай та нар энэ номоос уншаарай.

	 

	
1. БИЙР ТӨРСӨН НЬ

	Бийр гэж хэн бэ? Яагаад тэгж нэрийдэв? Үнэндээ гэхэд бийр хятад орноос төрсөн юм. «Био»— (хулс үс) гэсэн үгнээс бийр гэдэг үг гарчээ. Эрт цагт хятад болон дорно дахины хүмүүс хулсанд үс боогоод түүгээрээ юм будаж байв.

	Бийр монгол оронд бас л эрт төржээ. Бүр 13 дугаар зууны үеийн зарим ном зохиолыг бийрээр бичсэн байдаг. Монголын баруун талын аймгууд тэр дээр үед хулсан үзэг хэрэглэж байгаад хожим нийт монголоор түгэв. Монголд бийр эрт цагаас амьдарч эхэлсэн болохоор түүнд бичиж хийх ажил тун их байлаа. Тэр үед монголд барилгын урлаг уран зураг ихэд хөгжиж, тэр бүгдийг хийлцэх гэж бийр нойр хоолгүй ажилладаг байжээ.

	Монголчууд XIII зууны үед ном хэвлэж өдий төдий бичмэл ном гаргаж байсан. Эднийг бичихэд бийр, хулсан үзэг хоёр мөн ч их хөдөлмөрлөсөн юм шүү.

	Хожим шинэ маягийн үйлчид болох төмөр үзэг, харандаа гарсан учир бийр маань ном бичгийн ажлаа эдэнд шилжүүлж, өөрөө уран зургаа дагнах болжээ.

	 

	
2. Багс ахын ажил

	Бийр ах дүү олуулаа. Удам сайтай өнөр бүлийн гишүүн билээ. Эдний ургийнхан хэзээнээс их ажилсаг, дор дороо нэг нэг мэргэжилтэй. Хэзээ ч юм бэ бүү мэд, нэгэн цагт нэгэн овгийн үр сад байгаад үе улирах тусам өөр өөр ажил үйл эрхлэн тусгай тусгай суусаар удам нь баахан холджээ. Ингээд бийр, багс гэдэг хоёр их бүл болжээ. Багсныхан нэлээд хүчирхэг, бядлаг, хар бор ажил хийхдээ эр зоригтой эрэлхэгдүүхэн иргэд аж. Багсныхныг бийрийнхэн «ах» гэж авгайлна.

	Багс ах, дүү бийрийнхнийг бодвол бөх чийрэг эр дээ. Багс нэлээн болхидуухан бүдүүн юм хийхэд мэргэжилтэй учир нарийн ширийн юм хийж чаддаггүй. Хэрэв багсыг хээ угалз зур гэх юм бол тэр нэг хэсэг будаг аваачаад нялаад л палийлгачихна.

	Жижиг юманд даанч авьяасгүй төрсөн юм даа. Дандаа л байшингийн хана ч юм уу, шавар шохойтой зүйл будах, мод төмрөөр хийсэн эдлэл будаж өнгөлөх, зам гүүр тэргүүтнийг будах ажилд явна.

	Тэр хэр баргийн бэрхшээл туулах чадалтай авч ариун цэвэрч бус байвал дороо хиртэж өвчилнө. Багс ах усан будаг юм уу тос шохойгоор будах ажил хийгээд тэр дороо нүүрээ угаахгүй бол бие нь амардаггүй.

	 

	
3. Өнөр олуулаа

	Багс ахыг цор ганцаараа, ганц бие гэж битгий бодоорой. Тэд нар маш олуулаа. Багсны бүлгийнхэн гэж бас их арвин улс байдаг.

	Хамгийн ахмад нь «Хавтгай дөрвөлжин» гэдэг бадируун эр бий дээ. 108 х 88 мм-ийн дөрвөлжин толгойтой, энэ аварга эрийн хийдэг ажил нь хана шохойдох ажил голдуу байдаг. Мөн «Далбан» гэдэг дүүтэй. «Далбан» бол ахаасаа арай биерхүү, 200 мм хэр өргөн толгойтой бузгай чийрэг эр юм. Тосон будгийн ажил хийхдээ гойд авьяастай. Маажинтай будгаар юм будахад ёстой л гялалзуулж гарна. Шат, гүүр, хашаа будах ажлаас ч бас хоцрохгүй шүү.

	Дүгрэг хумбан толгойтой нэг цовоо эр байдаг. Голдуу шохойн ажил хийнэ. Нэг л гэм нь урт иш таяггүй бол ердөө ч хөдлөхгүй. Өндөр өндөр байшин барилгуудын хана шохойддог болохоороо тийм урт иш таяггүй бол хүрэхгүй гэдэг зовлон түүнд байдаг билээ.

	Ер нь тэгээд өгүүлсэн гурван ахмад багс тусгай хөл таяг буюу оньс механизмтай хамжихгүй бол ажилдаа бүтээл гаргаж базаахгүй. Энэ гурваас дор бас олон дүү бий шүү.

4. Олон овогтон

	— Бид нар чинь янз бүрийн омгийн улс нийлээд байгаа юм гэж бийр нэг өдөр ярьсан гэдэг. Үнэн эсэхийг хэн мэдэх билээ. Харин хатуу бийрүүд хялгаснаас бүтэж, зөөлөн бийрүүд янз бүрийн амьтны үснээс үүссэн гэдэг. Бидэнд хэрэглэгддэг бийрүүд цөм адилхан мэт санагдавч тус бүрийн нь удам судар үүсэл гарлыг асуувал дор бүрнээ онд ондоо үг хэлнэ вий. Хэн нэг нь:

	— Би суусрын сүүлнээс үүссэн гэнэ. Нөгөө нь:

	— Намайг жирхийн сүүлээр хийсэн гэнэ. Гурав дахь нь:

	— Дорго гэдэг нэг амьтан байдаг шүү дээ. Түүний сүүлээр л намайг хийдэг юм гэнэ. Ингээд эд нараар түүх намтар удам судрыг нь яриулах гэвэл олон янзын юм хүүрнэж эхэлдэг. Магадгүй зарим нь үхрийн чихний үс, ямаа гөрөөс, өмхий хүрний сүүлнээс үүссэн ч гэж ярина.

	Үнэндээ ч олон өнгийн зүсэн зүйлийн амьтны үс, бийрийн гэр бүлийг үүсгэж байгаа болохоор олон овогтон гэдэг нь хэр байгаа.


5. Нарийн нь тэр

	— Бийр гуай. Танайхан чинь бүгдээрээ хоорондоо адилгүй урт богино үстэй, зарим нь учиргүй хатуу, тун зөөлхөн үстэй байдгийн учир юу билээ гэж асуухад түүний өгүүлэх нь:

	— Хүн гуай тэр чинь цаанаа их учиртай. Манайхны хагас нь тосон будгаар ажилладаг тул тийм хатуу байгаа юм. Хэрэв над шиг наларсан байвал хатуу дэвсгэр дээр будаг нялж чадахгүй шүү дээ. Харин бид нар бол өөр хэрэг. Бид дандаа усан будгаар зөөлөн дэвсгэр дээр нарийн ширийн юм зурах тул ийм налархай үстэй, уяхан туяхан биетэй байгаа юм аа.

6. Тэд үсээ засуулах дургүй.

	Бийр гуай нэг өдөр үсээ арзайлгачихсан явж байв.

	— Хүүе үс чинь арзайчхаж одоохон үсчинд очооч гэхэд

	— Үгүй гэлээ.

	— Яагаад үгүй гэж. Ийм муухай бохир байх дуртай байна уу? Та чинь цэвэрч сэн биш билүү.

	— Хаанаас даа. Би зөвхөн үс зүсээ угааж цэвэрлүүлнэ үү гэхээс биш хяргуулж гоёх дургүй. Манай удмынхан заяанаасаа ийм үстэй төрдөг. Түүндээ хайч хутга хүргэж явсан удаагүй. Хэрвээ бидний үсийг хяргавал бүр их арзайна шүү.

	Тэгсэнд орвол будаг юм уу, билүүнд сайн билүүдвэл миний үс нэн гоолиг болно. Бид сэвлэгээрээ насыг барах дуртай. Их ажил хийхэд элэгдэж муудах боловч хяргуулж тануулж ер болохгүй. Биднийг төрөхөд ээж минь ингэж хэлдэг сэн.

	Та нарын зарим чинь хавтгай, дүгрэг, зарим нь дүгрэг шувтан, хурц, мохоо мөлүү янз янзын үстэй төрсөн. Энэ бүхэн чинь та нарын мэргэжил сонгож ажиллахад тус болно. Харин хэн нэгэн хүн та нарын үсийг огтлох гэвэл бүү зөвшөөрөөрэй гэж билээ.

	 

	 

	
7. Түрүү ургасан чихнээс хойно гарсан эвэр

	 

	Хүн амьтны нас ахмад нь арай илүү юм үзсэн туршлагатай байдаг сан. Гэтэл бийр гуайн гэр бүлийн хэн тиймгүй ажээ. Бийрийнхний хамгийн ахмад нь багс. Багс гуай сурсан эрдмээр дульхан нарийн урлагт авьяас муутай.

	Бийр бол багс ахаасаа хамаагүй уран. Тэд нар бие бялдар нь багсаж нарийсах тусмаа урлах чадвар нь ихэсдэг. Хамгийн нарийхан бийр аваад:

	— Ээ дээ чи бид хоёрт чадах юм бий болов уу даа гэхэд

	— Та харж бай л даа гээд зураг зурсан нь бүр гайхалтай.

	Энгийн нүдээр харж баршгүй тийм нарийн зураас уран гоё хээ угалз зурчихсан байв.


8. Эрдмийн зэрэг

	Бийрүүдийн бие дээр тэдний эрдэмтэй болохыг заасан тоо байдаг. Хүмүүс тэр тоог хараад өөртөө хэрэгтэй бийрээ шилж авдаг. Бийрт тоогоор заасан эрдмийн зэрэг хорь гаруй бий.

	 

	
9. Халуун усны газар

	 

	Зураг будгийн ажил хийсний дараа бийр багсны аль нь ч ядарч туйлдана. Хөөрхий тэднийг усанд оруулахгүй бол болохгүй. Тэрхүү бийрээр ажилласан зураач тусгай угаалгын газар байгуулах хэрэгтэй.

	Үүнийг хийж ядаад байх юмгүй. Хэдэн давхар байшин, угаалгын онгоц, төмпөн бэлдэнэ гэх явдалгүй. Ямар ч хамаагүй шилэн сав ч юм уу, төмөр сав ч байсан болно. Нэгэнд нь хүйтэн ус, нэгэнд нь бүлээн ус нөгөөд нь савантай халуун ус хийгээд л боллоо.

	Бас нэг саванд скипидар хийгээд тавьчих. Энэ чинь тосон цэвэрлэгээний газар болно.

	Угаалга цэвэрлэгээний газар өөртөө их үүрэг хүлээж бийрийнхний өвдөж эндэхээс хамгаална.

	 

	
10. Их цэвэрлэгээ

	 

	Бийрүүд жагсаж байна. Хамгийн түрүүнд хөнгөн өнгөтэй будагт хутгалдсан бийр зогсоно. Хамгийн сүүлд хүнд өнгийн будагтай бийр байна. Нөгөө талд тосон будгийн бийрүүд жагсана. Жагсаал бүрдмэгц угаалгын газар луу явна. Усан будгийн бийрүүд хүйтэн усны газар луу алхана. Тосон будгийн бийрүүд савантай халуун ус бүхий газар луу, багснууд бензиний сав руу явна.

	Тэд хэдэн минутын турш сэлж цэнгэж, хир буртгаа арилгаад биеэ арчин цэвэрлээд байрандаа очно. Бийр гоёос гоё болсон тул үсээ маш сайхан янзлаад малгайгаа өмсөх буюу шууд явж цэвэрхэн устай саванд орж амарна. Тосон будгийн бийрүүдийн зарим нь олиф, лак, скипидар бүхий саванд орж цэнгэнэ.

	Багс ах бусдаасаа нүсэр болохоор хамгийн сүүлд цэвэрлэгээгээ дуусна. Багс ах эхлээд үсээ бензинээр арчина. Дараа нь халуун усанд орно. Хамгийн сүүлд хүйтэн усанд орж байж сая бие нь амарна.

	Эдний бүлгээс хамгийн эмзэг нь бийр юм. Бийрийн үс зүс амархан муудаж магадгүй. Тэр угаалга хиймэгц үсээ засаж цаасаар ороох буюу дугтуй малгайгаа өмсөнө. Хааяа цэнгэг усанд шумбан суух ч удаа бий.

	 

	
11. Бийр гуай эмнэлэгт очив

	Бийр нэг өдөр ажилдаа ирсэнгүй. Өчигдөр ажил гараад халуун усны газар ч очсонгүй, гадуур баахан сэлгүүцжээ. Тэгээд орой болсон хойно байрандаа ирээд унтах гэтэл бие нь шархираад болдоггүй гэнэ. Арга нь барагдаад үүдний жижүүр дээр очиж түргэн тусламж дуудуулжээ. Түдэлгүй эмнэлгийн машин тэдний гадаа сигналаа дуугаргаж байлаа. 

	Эмч бийр гуайг үзээд, 

	— Халуун тун их байна. Одоохон сувиллын газар очих хэрэгтэй гэв.

	Сувиллын газар хүрээд ирсэн чинь тэнд сагсан илүүр гэдэг нэг ах нь байж байв.

	Бийр гуай юу болсныг мэдсэнгүй дэмий л гайхна. Сагсан илүүр тун зовуурьтай. Үс нь зүг зүг тийшээ арзайн, арай л гэж амьсгалж байв. Хөөрхий тэр нулимсаа цувруулан.

	— Бийр дүү минь, би ч өнгөрлөө. Томоогүйтэж яваад ийм гайтай учирлаа. Би дайралдсан бүгдийгээ үрж, тохиолдсон болгонтойгоо зодолдож яваад ийм боллоо гэж гуншгинав. 

	Бийр гуай ахынхаа сэтгэлийг засан зоригийг чангалж:

	— Гайгүй байлгүй дээ. Би ч гэсэн зүгээргүй өвчин оллоо. Ачит эмч нарын хүчээр аврагдана байх гэлээ.

	Эмч нар тэдний биеийг нь үзээд хоорондоо хэсэг зөвлөлдсөний дараа, 

	— Сагсан илүүрт удаан хугацааны эмчилгээ хийнэ. Будгийн ажлаар оролдоод биеэ угаалгүй удсаны дээр үсээ хамаагүй үрдсэн байна. Харин бийр гуай хоёр удаа усанд орсонгүй. Тиймээс үс чинь бага зэрэг эвгүй болжээ. Ингээд удвал улам хүнд өвчилнө гэв.

	— Бийр гуайг эмчийн өрөөнөөс гаргаж өөр нэг тасалгаа руу оруулсан нь халуун усны газар байв. Бийр гуайг биеэ угаагаад дуусах чацуу эмч орж ирлээ. Эмч бийр гуайн үсний үзүүрт нафталин түрхэв. Бас нэг шилтэй эм өгч:

	— Энэ бол лийрийн ханасан уусмал, интоорын шүүс. Ус зүс чинь эвгүйрч биеэ өвдвөл үүнийг түрхэж бай гэж хэлэв.

	Бийр гуайн бие сайхан болж эмчид талархал илэрхийлээд явлаа. 

	Хэд хоногийн дараа сагсан илүүр зүгээр болоод ирэв. Нөхөд нь түүнээс эмнэлгийн газар хэрхсэнийг асуувал эхлээд бензинд оруулж нэг хонуулаад маргааш нь скипидараар арчаад нөгөөдөр нь савантай халуун усаар угааж цэвэрхэн алчуураар хамаг биеийг нь арчтал дотор нь онгойж дээ. Сагсан илүүр ингэж аврагджээ. Эмнэлгээс гарахад нь эмч хатуу сануулга өгч.

	— Одоо дахиад ингэж өвдвөл эмнэлэггүй болно шүү гэж хэлсэн гэнэ.


12. Олон малгай

	Бийр гуайн олон малгайтайг та нар бүү гайхаарай. Гоёж дэгжирхэж олон малгай өмсдөггүй юм. Бийр гуай зарим өдөр нарийхан урт гуулин малгай өмсчихнө. Хааяа дугуй оройтой хулсан малгайтай явдаг. Шувтан урт зэс дуулга ч түүнд бий. Үгүй ийм олон малгайгаар яадаг юм бол гэж чи гайхна уу. Үс нь эвгүйдвэл бийр гуайн бие мууддаг хуучтай. Үсээ гоолиг сайхнаар нь байлгах гэж тэр олон малгайг өмсдөг.

	Хулсан малгайг хятад газраас авчирдаг.

	Гууль зэс малгайг нь монгол хүн хийсэн юм шүү.

	 

	
13. Ер бусын дэвсгэр

	Чамайг музейд очиход том том хөрөг зургууд хананд өлгөөстэй харагдана. Ойртож очоод сайн ажиглавал нэг бартаг гялайсан юм байна. Жаахан холдохтой зэрэг яг бодит юм мэт товойно. Ийм сонин юмыг яаж хийсэн бол ямар юман дээр зурахаар ийм болдог байна аа гэж бодогдоно.

	Ойрхноос сайн ажиглахад шуудай таарын зүйл байхаас өөр аятай юм байдаггүй. Зүгээр л шуудай байна шүү дээ. Энэ ч амархан хэрэг гээд гэртээ хэсэг таар аваад будаг түрхтэл ер тогтохгүй. Тэр музейд байгаа шиг яагаад болохгүй байна гэж чи гайхна. Хамаг хэргийн учир энэ дэвсгэр даавуунд байгааг чи аяндаа ойлгоно. Ийм дэвсгэр дээр усан будгаар зурж болдоггүйг мэдэж авна. Харин үүн дээр тосоор зурна уу гэхээс бус усаар болдоггүй юм. Дэлхийн олон газар орны алдарт зураачдын бүтээл хэчнээн зуун жил болсон ч хэвээр байдаг нь тосон будаг сайн дэвсгэр хоёрын ач юм. Тэгэвч бийр гуайн ач тусыг мартаж болохгүй.

	Будгийн хүчээр ийм гоо өнгө бүтсэн нь үнэн. Энэ гоо өнгийг алдуулж муудуулахгүй барьж байх дэвсгэрийн ач яасан их билээ. Ийм дэвсгэрийг заавал ширүүн эдээр хийдэг байна.

	Эхлээд зураг зурах дэвсгэр даавуугаа модон хүрээнд тэлж хадна. Тэр дэвсгэр дээрээ өнгө тавина. Хатуу цавуу буцалгаж зургийн нарийн шохойтой холиод сайтар найруулж мөнөөх таараа өнгөлөн түрхэнэ. Сайхан өө зөөгүй түрхэж хатаагаад бийр гуайг урихад болно. Муу дэвсгэр бол бийр гуайн хөдөлмөрийг үрж орхино. Хэчнээн ч сайхан зурсан будаг нь удалгүй хуураад уначихна. Зургийн дэвсгэрийг ганц таараар хийдэг биш мод, нимгэн фанер, картон, цаас, шил, металл, шавар гэх мэтийн зүйл бүрийн юмаар хийдэг юм аа.


14.  Гоо өнгө яаж бүтэв?

	Уран зураг ярьдгийг та нар мэдэх үү? 

	Яана гэнэ ээ? Зураг ярих ий? Ямар хачин хэрэг гэж чи гайхаж магадгүй. Үнэндээ зураг ярьдаг. Ингэж ярьдгаас л чи тэр зургийн гоо сайхныг мэдэрнэ. Харин түүний хэл яриаг ойлгохгүй бол зураг үзээд юу ч ухаарахгүй. Хэл гэхээр бидний хэлэлцдэг шиг тусгай аялгатай үг өгүүлбэртэй байх нь ээ. Цаасан дээр байгаа зураг дуугарах гэнэ шүү.

	Нээрэн уран зургийн юм болгон нь ярьдаг. Тэр зургийн аварга сүрт баатрууд аргил дуугаар ярилцаж, гүн цэнхэр нуур далай давлагаалаад, цэцэг навчны үнэр ханхлан, давхиж яваа морины туурайн төвөргөөн сонстоод, хүүхэд багачуудын баясгалант дуу цөм дуулдана. Тэд юу бодож юу санаж байгаа нь ч мэдэгдэнэ. Уран зурагт хэл байхгүй бол үүнийг яаж ойлгох билээ. Бидэнд ингэж учир утга гоо сайхныг ойлгуулж байгаа өнөөх хэл гэгч юу вэ? гэвэл бидний ярилцдагаас ондоо зүйл байна. Энэ бол өнгө юм. Гоо сайхан өнгийг зүй зохисоор ялгаснаас л бид тэр зургийн сайхныг мэдэрнэ. Энэхүү өнгө гэгч тоо томшгүй олон, хүн тэр болгоныг ялган харж чаддаггүй. Тэгэвч бидэнд дав даруй тохиолддог хэдэн зүйлийн өнгө буй. Улаан, хөх, шар, ногоон, цагаан, хар эдгээр зургаан өнгийг бид сайн мэднэ. 

	Саяны үндсэн өнгө маань цаашаа дахин олон болж хувирна. Ёстой уран зураач хүн өнгөнүүдийг гайхамшигтайгаар зохицуулан хувилгаж чадсанаараа зургийн хэлийг буй болгоно.

	Монголын урчуудын зурсан үндэсний хээ угалзыг үзэхэд олон гоо өнгийг тун гайхалтай солонгоруулж зурсан байдаг. Зарим их нарийн хээнд нэг өнгийг хорь гаруй өнгө болгон солонгоруулсан ч бий. Чи нэгэнт бийр гуайтай дотно танилцаж, түүгээр үнэнч туслагчаа болгосон болохоор өнгө тавих ажилд бишгүй тулгарна.

	Чи яах ёстой вэ? Юуны өмнө хөнгөн өнгийг тавьж үз. Хөнгөн өнгө гэдэг нь цайвардуу өнгийг хэлж байгаа юм. Хамгаас урьд цагааныг, дараа нь цэнхэр түүний удаа хөхийг тавих жишээтэй. Чамд ямар өнгө хэрэгтэй байна дуртайгаа гаргаж болно Хоёр гурван өнгийн будаг холиод л болох нь тэр. Ногоон будаг хэрэг болж гэж бодъё. Ногоон будаг эрэх үү? Тэгж будаг эрж чирэгдэл удаад хэрэггүй. Хөх шар хоёрыг хольчихвол гүйцээ. Энэ мэтээр л гайхамшигт өнгө бүтдэг юм даа.

15. Бийр гуай, тэтгэвэр авагчтай уулзсан нь

	 

	Өвөөгийн номын тавиур дээр нэг нарийн шувтан үзүүртэй хулс байлаа. Түүнийг хэн болохыг мэдсэнгүй. 

	Бийрээ дэргэд нь тавихад бийр маань дуу алдан

	— Сайн байна уу? Хулсан ах аа гээд л уулзах нь тэр.

	— Бийр дүү, ажил төрөл чинь сайн биз дээ. Хөгшин ах чинь ажлаасаа чөлөөлөгдөж тэтгэвэр авдаг болсон гэж цаадах нь өгүүлэв. Хүн төрөлхтөн анх бичиг үсэгтэй болсон цагаас хойш хулсан үзэг аргагүй л өвгөртлөө хөдөлмөрлөсөндөө гэж би бодлоо.


16. Мянга бичиж гарт орно

	Чи номын санд бишгүй л очоо биз. Тэнд эртний номууд хэдэн зуун тавиур буй. Энэ их номыг хэрхэн бүтээсэн юм бол гэж чи сонирхоно. Нэгэн хэсэг нь хэвлэмэл авч бусад нь цөм бичмэл аж. Эдгээр номыг гараар бичнэ гэхэд бас хэцүү хэрэг ээ. Дээр үеийн Монголын их бичгийн хүмүүс, бичээч нарын уйгагүй хөдөлмөрөөр гайхамшигт номууд бүтжээ.

	Тэр олон номыг гараар бичсэн бичээч нар бичиг үзэгт гарамгай улс байжээ. Манай монгол бичиг маань ч гэсэн ингэж бийрээр бичихэд хялбар ажээ. Гэсэн ч түүнд нэвтэрхий суралцана гэдэг амаргүй. Бичгийг зөвхөн үзэглэх төдийг авсаар сурч болох боловч зөв бичиж сурах тун бэрх.

	Тэгвэл тэр их номыг бүтээгчид бичээч нар яагаад тийм гарамгай бичээч болов? гэж чи асууна. Тэд сургууль их хийдэг байж. Нэг үсгийг маш олон дахин бичиж, дадлага хийнэ. Бүүр сүүлдээ сураад ирэхлээрээ зүгээр шугамдсан мэт тэгшхэн яг л хэвлэмэл юм шиг цэвэрхэн бичдэг болно. Энэхүү бичгийн чадварыг олох нь гагц уйгагүй оролдлого хичээнгүй ажиллагаа нэг үсгийг мянга дахин бичиж гартаа оруулж ав, гэдэг сургаалын үр дүн ажээ.

Ном төгслөө

	Гайхамшигт уран зургуудыг үзэж байхдаа бийр гуай түүнийг зураачийн хамт бүтээлцсэн гэдгийг санаж яваарай. Дэлхийн аль ч өнцөг буланд зураачийн хурц ухаан уран санааны хамт бийр маань өдөр шөнийг ялгалгүй хөдөлмөрлөж хүний зол жаргал, тэмцлийн ид хав, хорон санааг сайн үйл ялж байгаа хийгээд газар дэлхийн гоо сайхан зүс царай, багачуудын хөгжөөнт амьдралыг чиний өмнө дэлгэж үзүүлэхээр ажиллаж байгаа. 

	Энэ дэлхийд хэчнээн олон бийр байдаг гэж санана. Бийрийг чадамгай эзэмшиж хайрлан хамгаалж байгаарай. Чи ирээдүйд уран зураач болно. Бийр бол чиний нөхөр шүү.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

